
Oohtânkiäsu 

Koskâkuhes äigikooskâ šoŋŋâdâhpolitiik vuávám rähtimist lii asâttum šoŋŋâdâhlaa-

vâst. Oornigist nube šoŋŋâdâhvuávám vuolgâsajeh láá EU komissio iävtuttem ive 

2030 čovgânâm luoštâkepidemkenigâsvuotâ já Sanna Marin haldâttâsohjelmist 

miäruštâllum šoŋŋâdâhlinjimeh. 

Šoŋŋâdâhvuávám kuáská nk. nuáđijyehimsektor adai luoštâkäävpi ulguupiälásijd 

sektoráid eereeb eennâmkevttimsektor. Nuáđijyehimsektorân kuleh jotoluv, 

eennâmtuálu, rakânâsâi sierânâslieggim, pargomašinij, pasâttâshuolâttâs já F-kaasui 

luoštuuh sehe luoštâkäävpi ulguupiälásii ráhtulâšvuođâ já eres energiakevttim 

luoštuuh.  

Komissio iävtuttâs mield Suomâ šaddovistekaasui luoštâkiäpádâsmittomeeri 

nuáđijyehimsektorân ihán 2030 lii 50 prosenttid ive 2005 tääsi háárán já hal-

dâttâsohjelmist mittomeerrin lii asâttum, ete Suomâ lii čiđđâneutraal majemustáá ive 

2035. Vuáđuskenaario táálááh tooimah iä pijssáá mittomeerij juksâmân. Koskâkuhes 

äigikooskâ šoŋŋâdâhpolitiik vuávámist árvuštâlloo moi toimâiguin iäruttâs puáhtá 

luávdiđ, já maht luoštuuh kiäppáneh nuáđijyehimsektor uásild nuuvt, ete čiđđâ-

neutraalvuotâmittomere lii máhđulâš juksâđ. 

Vuávám lii valmâštâllum paldâluvâi šoŋŋâdâh- já energiastrategiain. Vuávámist tark-

kuustâllojeh meiddei čoođâčyeppee teemah, tegu kuávlulii šoŋŋâdâhpargo já kulâttem 

merhâšume. Vuávám rähtim vuáđđun láá šoŋŋâdâh- já energiastrategiain ohtâsiih, 

VTT jođettem HIISI-haavâst pyevtittum skenaarioh. 

Komissio iävtuttâs mield Suomâ šaddovistekaasui luoštâkiäpádâsmittomere 

nuáđijyehimsektorân ihán 2030 čovgâduvvoo 39 prosenttist 50 prosenttân ive 2005 

tääsi háárán. Suomâ luoštâmittomeeri ihán 2030 ličij 17,2 Mt CO2-ekv. Iävtuttâs mield 

Suomâ mittomeeri čovgân 3,8 Mt CO2-ekv. tääl vyeimist orroo lahâasâttem 

luoštâkiäpádâsmittomere háárán. EU asâttem kenigâsvuotâ hamâšuvá keevâtlávt 

lineaarlii luoštâkepidempálgást paajeest 2021–2030.  

Nuáđijyehimsektor luoštuuh kalgeh ain kiäppániđ ive 2030 maŋa čiđđâneutraalvuođâ 

juksâm várás. VTT rekinistem, šoŋŋâdâhmittomeerijd olášuttee WAM-skenaariost 

kolopehtilis tääsi nuáđijyehimsektor luoštuid ive 2035 lii 14,5 Mt CO2-ekv. Taat lii on-

num. koskâkuhes äigikooskâ šoŋŋâdâhpolitiik vuávám valmâštâllâm vuolgâjuurdân. 

Nuáđijyehimsektor luoštuuh kolgâččii masa peliduđ 15 ivveest ive 2020 tääsist. 

Miärádâsah koskâkuhes äigikooskâ šoŋŋâdâhpolitiik vuávámist tahhojeh ovdil ko EU 

nuáđijyehimasâttâs, LULUCF-asâttâs já luoštâkävppidirektiv lopâlâš siskáldâs lii 

tiäđust. Taat toovvât epivisesvuođâ Suomâ luoštâkepidemmittomere, luoštâkep-

idempálgá tärhis miärášume sehe eereeb iärrás suuijâmvuovij kevttim uásild. 

ráđádâlmeh komissio iävtuttâsâin láá joođoost, já miärádâsâi puáhtá vyerdiđ 1–2 ive 

siste. Lii epituođânálásâš, ete EU iävtuttem aalmugliih luoštâkiäpádâsmittomereh 

muttojeh aainâskin merhâšitteht, já jyehi tábáhtusâst luoštui pelidem nuáđijyehim-

sektorist tuárju Suomâ jieijâs čiđđâneutraalvuotâmittomere. 

Lasetooimah luoštui kepidem várás 

Vuáđuskenaario mield nuáđijyehimsektor luoštuuh kiäppáneh 22,8 miljovn toonân ive 

2030 já ain 20,5 miljovn toonân ive 2035. Ive 2030 luoštuuh kolgâččii leđe komissio 

Suomân iävtuttem -50 prooseent mittomere miäldásávt 17,2 Mt, adai táálái tooimâi já 

mittomere kooskân páácá 5,6 miljovn toonâ luoštâiäruttâs ive 2030. Taat 

luoštâkiäpádâsâi vááijuvvuotâ luávdoo lasetoimâiguin, moh hämmejeh nuáđijyehim-

sektor šoŋŋâdâhmittomeerijd olášuttee toimâohjelm. 

Ive 2035 tiileest vuáđuskenaario já 14,5 Mt mittomere luoštâtääsi kooskâst lii 6,1 Mt 

iäru. Šoŋŋâdâhvuávám vuolgâsaijeen lii kuittâg tot, ete luoštâkepidem jođálmittoo 

nuuvt, ete nuáđijyehimsektor luoštuuh láá uđđâ mittomeritääsist ive 2030. Talle la-

setooimâi táárbu iivij 2030–2035 kalga árvuštâllâđ sierâ, ijge vuáđuskenaario pyevti 

innig kevttiđ rekinistemvuáđđun. Iivij 2030 já 2035 mittomeritaasij kooskâst lii 2,7 Mt 

iäru, mast uási puáhtá luávdiđ tááláin toimâiguin já uási uđđâ politiiktoimâiguin. Uđđâ 

tooimâi tárbu iivij 2030–2035 sorjo kuittâg tast, mon luoštâtáásán ive 2030 loopâst 

piässoo, já nube tááhust meiddei luoštâkävppi já eennâmkevttimsektorij 

luoštâovdánmist. 

Šoŋŋâdâhvuávám toimâohjelm hämmejeh sektorkuáhtásiih lasetooimah sehe 

sektorraajijd rasteldittee, kieldâi šoŋŋâdâhpaargon já kulâtteijeid lahtojeijee tooimah. 

Lasseen toimâohjelmist ávhástâlloo ive 2030 mittomere uásild kerdiluándusâš 

sujâmáin já LULUCF-sujâmáin, maid västideijee šaddovistekaasuluoštui lasek-

iäpádâsâid kalga juksâđ luoštâkävppi- já eennâmkevttimsektorijn. 

Šoŋŋâdâhvuávámân láá siskeldittum luoštâkepidemtooimah puoh vuávám heiv-

iittemsuárgán kullee sektorijn. Tooimah tarbâšuvvojeh puoh sektorijn, vâi luoštuid 

puáhtá kepidiđ mittomeerij vaattâm vuovvijn. Tááláá árvuštâllâm vuáđuld toimâohjelm 

toimâiguin uážžojeh ive 2030 räi oovtâst sujâmijguin 5,5 miljovn toonâ 

luoštâkiäpádâsah vuáđuskenaario iähtun. Ive 2030 mittomeereest páácá 0,1 Mt CO2-

ekv vááijuv. Vuálápáásu luávdimân láá tubdum maaŋgah máhđuliih lasetooimah, moi 

olášutmist tarbâšuvvojeh kuittâg uđđâ linjimeh. Ive 2035 uásild luoštuuh kiäppáneh 

táásán 15,7 Mt CO2-ekv. 14,5 miljovn toonâ luoštâtääsi juksâm vađâččij uđđâ 

tooimâid suullân 1,2 miljovn toonâ verd. Muulsâiävtulávt västideijee lasekiäpádâsâid 

puáhtá uuccâđ luoštâkävppi- tâi eennâmkevttimsektorijn. Vuoluupele tavlustâhân láá 

čuákkejum šoŋŋâdâhvuávám toimâohjelm sektorkuáhtásiih luoštâkiäpádâsarvâlusah. 

 
Koskâkuhes äigikooskâ šoŋŋâdâhpolitiik vuávám toimâohjelm sektorkuáhtásiih 
luoštâkiäpádâsarvâlusah (Mt CO2-ekv.). Ive 2030 kiäpádâsah láá rekinistum koskâvuođâst 
vuáđuskenaarion, já lasekiäpádâsah ive 2035 räi koskâvuođâst ive 2030 tilán, mast 
luoštâkiäpádâsah láá olášum. Ive 2030 kiäpádâsmittomeeri lii 5,5 Mt, mast páccoo vuávájum 
toimâiguin 0,1 Mt. Vuálápáásu tevdim já mittomeerij juksâm visesvuotâmarginaal stuárudem 
várás tarbâšum máhđuliih uđđâ, toimâohjelm ulguupiälásiih lasetooimah láá liston tavlustuv 
loopâst. 

  2030 2035 

Jotolâh (kei loho 6.2.1) 1,3 0,9 

Fossiilttes jotoluv kiäinukártá muddo 1 0,4 
 

Fossiilttes jotoluv kiäinukártá muddo 2 0,2 

EU-luoštâkävppi 0,4  

Juovâččemkenigâsvuođâ pajedem 34 prosenttân 0,3  

Eennâmtuálu (kei loho 6.2.2) 0,4 0,1 

HIISI-haavâst rahtum WAM-skenaario tooimah 0,3 0,1 

Nješšiviljâlem lasettem já fuođâr laseamnâseh 0,1  

Viäsui sierânâslieggim (kei loho 6.2.3) 0,7  

Aassâm- já palvâlemkiddoduvâi oljolieggimist luoppâm 0,6  

Bio-POK juovâččemkenigâsvuođâ pajedem 0,03  

Energiaviäru +2,7 €/MWh 0,01  

EU-luoštâkävppi 0,1  

Pargomašineh (kei loho 6.2.4) 0,5  

Bio-POK juovâččemkenigâsvuođâ pajedem 0,2  

Energiaviäru +2,7 €/MWh 0,02  

Biokaasu ovdedem 0,04  

EU-luoštâkävppi 0,1  

Eres tooimah 0,1  

Pasâttâsâi kieđâvuššâm (kei loho 6.2.5) 0,1  

Pasâttâspuáldim green deal 0,1  

F-kaasuh (kei loho 6.2.6) 0,3 0,1 

Ráhtulâšvuotâ já eres luoštuuh (kei loho 6.2.7) 0,7 0,1 

Bio-POK juovâččemkenigâsvuođâ pajedem 0,2  

Energiaviäru +2,7 €/MWh 0,1  

Biokaasu ovdedem 0,06  

Kiäinukártáh 0,2 0,1 

Piäluštemvuoimij tooimah 0,04  

EU-luoštâkävppi 0,06  

Luoštâkäävpi ekvivalentluoštuuh 0,05  

Kieldâi tooimah (kei loho 6.3.1) 0,2 0,1 

Kulâtteijei tooimah (kei loho 6.3.2) 0,2 0,1 

One-off suuijâm 0,7 
 

LULUCF-suuijâm 0,4 

Táálái tooimâi vaiguttâs 2030-2035  1,4 

Ohtsis (Mt CO2-ekv.) 5,5 2,8 

Máhđuliih lasetooimah: Eennâmtuálu eres tooimah 0,1–0,2  

Juovâččemkenigâsvuođâ pajedem biokaasu arvâlum uási eenâb 0,1–0,6  

Eres árvuštâllum ekonomâliih stivrimvyevih 0,9 0,3 

 

Jotolâhsektor lii stuáruduvâs tiet kuávdáš roolist ubâlâšvuođâ tááhust. Tehálumos 

jotoluv luoštâkepidemtooimah hamâšuveh fossiilttes jotoluv kiäinukártá kyehti 

vuossâmuu mudo olášutmist sehe komissio uđđâ šoŋŋâdâhpakkeet olášutmist jotoluv 

uásild. Lasseen kiäinukártá kuálmád mudo tooimâi tarbâšlâšvuotâ suogârdâlloo ain. 

Eennâmtuálu uásild koččâmuš lii eromâšávt EU ohtâsijn eennâmtuálupolitiikáin (OEP) 

olášuttemnáál luoštâkepidemtooimân. OEP peht ij lah kuittâg máhđulâš tâi ulmem-

iäldásâš olášuttiđ puoh eennâmtuálu šoŋŋâdâhnubástus coggâm- tâi 

vuáhádumtooimâid, peic anon kalga väldiđ meiddei aalmuglijd tooimâid.  Täst 

oovdânpuohtum eennâmtuálu luoštâkepidemtooimah lahtojeh eromâšávt lavŋe-

enâmij luoštui coggâmân, tegu lavŋe-enâmij viljâlmân aledum čäcitaasijn, raa-

vâdamnâsenâmij čiđđâčoonnâm lasseetmân, tärhis viljâlmân sehe paččeemkuusâi 

meetaanpyevtittem keeppidmân. Tooimâi luoštâkiäpádâsvaiguttâsah čyecc ih 

eennâmtuálusektor ooleest stuorrâ uásild meiddei eennâmkevttimsektorân. 

Sierânâslieggim tovâttem luoštuuh kepiduvvojeh ovdemustáá luoppâmáin oljolieg-

gimist já sirduumáin uccáá lyeštee čuávdusáid. Sirdum tuárjoo investistemtorjuiguin já 

päikkituálukiäpádâssáin. Lasseen áigumuššân lii pajediđ lieggimpuáldámušâi jyehim-

kenigâsvuođâ, mii vaaigut pehtilávt pááccám olgolieggim luoštuid. Jyehim-

kenigâsvuođâ pajedem keeppid meiddei pargomašinij já eres oljokevttim luoštuid.  

Šoŋŋâdâhvuávámist láá miäruštâllum tooimâi juávkku, moiguin kulâttemvuáđusijd 

luoštuid puáhtá kepidiđ. Luoštârekinistmist taah kepidemtooimah pyehtih spejâlistuđ 

nuáđijyehimsektorist keevâtlávt ovdâmerkkân jotoluv, sierânâslieggim já eennâmtuálu 

luoštuid. Kulâtteijeeh movtijdittojeh ain pelidiđ jieijâs čiđđâluodâ.  

Siämmáánáálá ko kuulâtmân čyeccee tooimah, meiddei kieldâi aktiivlâš 

šoŋŋâdâhpargo oovded sierâ sektorij luoštâkiäpádâsâid njuolgâ já epinjuolgâ. Kieldah 

västideđ jieijâs kuávluin eereeb iärrás kaavamist, eennâmkevttimist, jotolâhvuávámist, 

energiafinnoduvâi omâsteijeestivrimist, maaŋgâi viäsui lieggimvyehivaljimijn já al-

molijn skappumijn. Masa 80 prosenttid almolij skappumij šaddovistekaasuluoštuin láá 

vuálgus kieldâi já kieldâovtâstuumij skappumijn já suullân 20 prosenttid staatâ skap-

pumijn. 

Šoŋŋâdâhvuávámist láá huámášum taan tove meiddei pirrâjottee ekonomia 

luoštâkepidemmáhđulâšvuođah. Pirrâjottee ekonomia fáálá čuávdusijd, moiguin 

puáhtá kepidiđ šaddovistekaasuluoštuid já coggâđ mudoi-uv kulâttem já pyevtittem 

pirâsvaiguttâsâid. Merhâšitteemus pirrâjottee ekonomiain finnimnáál 

luoštâkiäpádâsah tábáhtuveh pyevtittemtoimâmist, ko uđđâ luánduriggoduvâi kevttim 

já nube tááhust rähtimprosesij energiatárbu kiäppáneh. 

Haldâttâhsyergih čonâseh olášuttiđ vuávámist miäruštâllum tooimâid nuuvt, ko lii 

máhđulâš toi resursijguin. Ruttâdem vättee tooimah kieđâvuššojeh já toin meriduvvoo 

sierâ budjetarvâlus já almolii ekonomia vuávámân kyeskee prosesijn. Kieldâi ruttâdem 

vättee tooimah kieđâvuššojeh kieldâi jieijâs meridemprosesijn. 

Vuávám vaiguttâsah 

Šoŋŋâdâhvuávám vaiguttâsâid láá karttim HIISI-haavâst, mon lasseen vaiguttâsâid 

láá árvuštâllâm meiddei sektorkuáhtásij sierânâshaavâi iššijn sehe uásild virgepar-

gon. Mittomeerrin lii lamaš vaiguttâsâi maaŋgâpiälálâš árvuštâllâm nuuvt jotelávt ko 

máhđulâš.  

Vaiguttâsah aalmuglâšekonomian šaddeh ovdemustáá laseinvestistmijn energiate-

knologian, mutâ meiddei energiapehtilvuođâ lasseetmân já pyevtittemprosesáid sehe 

eereeb iärrás jotoluv šleđgâlistmân. Investistmeh uđâsmiteh ekonomia kulâttem- já 

pyevtittemráhtusijd, mast šaddeh merhâšittee pehtilistum já uđđâ máhđulâšvuođah. 

Luoštui raijim vaattâm investistmeh stuárudeh aalmugpyevtittâs stuorrâ uási 2020- já 

2030-lovoin. Ráhtusnubástus ääigi tuálvum já päikkituálui kulâttem njeejih vuáđuske-

naario háárán, mii keeppid toi stuárrumvaiguttâs. Uđđâ, pyevtitteijeb já energia- já 

amnâspehtilub teknologia máhđulist kuittâg kuhheeb äigikooskâst tuálvum iällám já 

ekonomia riggom.  

Almolávt puáhtá ettâđ, ete vuávám vaiguttâsah aalmugekonomian pääcih uáli kuáh-

tulâžžân. Pargolâšvuotâ lassaan jáálludmist, já kiäppán palvâlemsektorist. Lasetooi-

mah čyeccih tálutuálui kulâttemkoorist njuolgist vuossâmustáá aassâm já jotoluv 

palvâlusâi kuulâtmân, mutâ epinjuolgâdávt vaiguttâsah tiättojeh meiddei eres pyevtit-

tâsâi já palvâlusâi hoodijn tađe mield, mon energia- já luoštâintensivlâš toi pyevtittem 

lii. 

Pirrâs tááhust šoŋŋâdâhmittomeerij juksâmist arvâleh leđe positiivliih vaiguttâsah, ko 

luoštui keeppidmáin luhostuvvoo estiđ šoŋŋâdâhnubástus tovâttem stuorrâ, uásild 

maassâdkesimettum já muuneeld ervidmettum vaiguttâsâid pirrâsân já siärvádâhân. 

Uđâsmuvvee energia já eres infrastruktuur rähtimân sehe eereeb iärrás šleđgâautoi já 

biopuáldámušâi pyevtitmân já kevttimân lahtoo kuittâg luánduriggoduvâi kulâttem, mii 

uásild keeppid juksâmnáál pirâshiäđuid.  

Šoŋŋâdâhnubástus coggâm mield ááimu epiputesvuođâi meeri kiäppán, veikâ sehe 

päikkieennâmlijn käldein já káidusfiävrásem mield puáttee ááimunuáskádâsâi 

tovâttem tiervâsvuotâriiskah siäiluh ain merhâšitten. Stuárráámuuh päikkieennâmliih 

luoštâkäldeeh láá muorâ siempuáldim já kátukovjâ, moid táálááh šoŋŋâdâhtooimah iä 

lohtuu merhâšitteht. Jotoluv pasâttâskaasuluoštuuh láá jo kiäppánâm čielgâsávt já 

kiäppáneh ain puátteevuođâst ko moottorteknologia ovdán. Typpioksidij luoštuuh 

kiäppáneh tađe mield ko šleđgâautoh puátih eromâšávt persovnautojotoluvâst bensin- 

já dieselautoi sajan, já ko biokaasu kevttim lassaan lusis jotoluvâst. Meiddei iänááš 

muorâ siempuáldimist já jotoluvâst šaddee, šoŋŋâduv lieggejeijee čapis čiiđâ luoštuuh 

vuárdojeh kiäppániđ. 



VNK TÄYTTÄÄ, MINISTERIÖN JULKAISUSARJAN NIMI JA JULKAISUN VUOSI : SARJANUMERO. 

7 

Koskâkuhes äigikooskâ šoŋŋâdâhpolitik vuávám valmâštâllâm ohtân vuolgâsaijeen lii 

lamaš nuuvt vuoigâlâš sirdum ko máhđulâš vanâčiđđâlii siärváduv kulij. Meiddei 

šoŋŋâdâhtooimâi jotkâvalmâštâlmist kalga huámášiđ toi vuoigâlâšvuotâ- já 

ovtviärdásâšvuotâvaiguttâsâid nuuvt sierâ toimâsuorgij, pargei ko kulâtteijei tááhust.  

Ovtviärdásâšvuođâ árvuštâllâm lii tohhum virgepargon pirâsministeriöst ohtsâšpar-

goost riehtiministeriöin sehe šoŋŋâdâh- já energiastrategia suhâpelivaiguttâsâi ár-

vuštâlmáin. Ovtviärdásâšvuođâ árvuštâllâm várás äššitobdeid uárnejuin kyehti pargo-

páájá já ávhástellii tutkâmuš- já lovottâhtiäđuiguin. Lasseen huámmášii 

šoŋŋâdâhvuávám kulâmij ohtâvuođâst oovdân puáttám huámášuumijd tooimâin, moi 

puotâ vuoigâlâšvuođâ kalga eromâšávt tarkkuustâllâđ. 

Mield väldim já čuávvum 

Šoŋŋâdâhvuávám valmâštâllâm ääigi láá kuullâm sierâ čonâsjuávhuid já aal-

mugjesânijd vijđáht já maaŋgâpiälálávt. Valmâštâllâmproosees uássin uárnejui uáli 

pivnohin šoddâm aalmugjeessânkoijâdâllâm, mast pivdii uáinuid algâlávt miäruštâllum 

luoštâkepidemtooimâin. Taan lasseen Turku ollâopâttuvváin uárnejui aal-

mugjeessânrääđi, mii savâstâlâi uđđâ tooimâin systemaatlávt, já adelij tain arvâlus. 

Taah monâttâlmeh čaittijn čielgâsávt, ete aalmugjesânijn láá sehe juávdu já haalu 

uásálistiđ šoŋŋâdâhpolitiik vuávámân. Šoŋŋâdâhvuávám valmâštâllâm ääigi kullii 

vijđáht meiddei nuorâid, já pirâsministeriö ornij čonâsjuávhoid pargo-

páájátilálâšvuođâid. Lasseen pirâsministeriö ráđádâlâi sämitiggijn sämmiláid kyeskee 

šoŋŋâdâhtooimâin. Vijđes mield väldim peht vuávám toorjân lii finnejum tivrâs tiätu 

jieškote-uv šoŋŋâdâhtooimâi vaiguttâsâin. 

Kulâmijn lijjii iänááš positiivliih jieškote-uv šoŋŋâdâhtooimâi iähtun, mutâ vijđes juá-

vkun šiettih sehe šoŋŋâdâhtooimâi vuástálisteeh já kunneeäŋgirub šoŋŋâdâhpolitiik 

vätteeh. Almolávt iävtutátulâšvuotân já movtijditmân vuáđuduvvee tooimah ožžuu 

kulâmijn eenâb torjuu ko páágun tâi hoddijd vuáđuduvvee tooimah.  

Šoŋŋâdâhvuávám olášume čuávvoo statârääđi kalenderihásávt ovdâskoodán 

toimâttem šoŋŋâdâhihemuštâlussáin. Muštâlus siskeeld tiäđuid luoštâovdánmist sehe 

luoštâkiäpádâsmittomeerij olášuumeest já toi juksâm vaattâm lasetooimâin. Čuávvum 

uássin tarkkuustâllojeh meiddei čiđđâneutraalvuođâ juksâmân lahtojeijee tahheeh. 

Šoŋŋâdâhlaavâ mield muštâlusân kalga siskeldittiđ tiäđuid politiiktooimâi olášume 

čuávumist kyehti ive kooskâi.  

Šoŋŋâdâhvuávám tärhistuvvoo, jis čuávvum vuáđuld almoon, ete vuávámist 

miäruštâllum tooimah iä pijssáá luoštâkepidemkenigâsvuođâ tevdimân. Ive 2030 mit-

tomeerijd lahtojeijee EU-lahâasâttem lopâlâš siskáldâs puáhtá meiddei adeliđ aagâ 



VNK TÄYTTÄÄ, MINISTERIÖN JULKAISUSARJAN NIMI JA JULKAISUN VUOSI : SARJANUMERO. 

8 

tärkkilistiđ šoŋŋâdâhvuávám siskáldâs. Lasseen čiđđâneutraalvuođâ vaattâm 

luoštâtáásán vaiguttává luoštâkävppisektor luoštâovdánem já eennâmkevttimsektor 

nettonjiälu. 

Laiđiittâs 

Taat lii oornigist nubbe koskâkuhes äigikooskâ šoŋŋâdâhpolitiik vuávám. Vuossâmuš 

vuávám valmâštui ive 2017. Šoŋŋâdâhlaavâ (609/2015) mield koskâkuhes äigikooskâ 

šoŋŋâdâhvuávám kalga rähtiđ ohtii valjâpaajeest. Vuávám adeluvvoo čielgiittâssân 

ovdâskoodán. Šoŋŋâdâhlaahâ miäruštâl Suomâ šoŋŋâdâhpolitiik 

vuávámvuáhádâhân, moos taat vuávám kulá kuávdáš uássin. Taat vuávám lii rahtum 

vyeimist orroo šoŋŋâdâhlaavâ vatâmušâi miäldásávt. Valmâštâllâmnáál leijee 

šoŋŋâdâhlaavâ uđâsmittem vaaigut tuođânálásávt čuávuvái koskâkuhes äigikooskâ 

šoŋŋâdâhpolitiik vuávám siskáldâsân já rähtimprosesân. 

Koskâkuhes äigikooskâ šoŋŋâdâhpolitiik vuávám pargon lii miäruštâllâđ nuuvt 

kočodum nuáđijyehimsektor šoŋŋâdâhpoolitlijd tooimâid já mittomeerijd noomâs mield 

koskâkuhes äigikooskâst. Taan vuávámist tarkkuustâllojeh sehe nuáđijyehimsektor 

ihán 2030 asâttum luoštâkiäpádâsmittomere juksâm já nuáđijyehimsektorist tarbâšum 

luoštâkepidemtooimah ive 2035 čiđđâneutraalvuotâmittomere juksâm várás. 

Nuáđijyehimsektorân kuleh kuávdášlávt eereeb iärrás jotoluv, rakânâsâid 

sierânâslieggim, eennâmtuálu, pasâttâshuolâttâs já pargomaašinij šaddovistekaasuh. 

Koskâkuhes äigikooskâ šoŋŋâdâhpolitiik vuávám lii valmâštâllum koordinistmáin pal-

dâluvâi aalmuglii šoŋŋâdâh- já energiastrategia valmâštâlmáin. Tai kyehti vuávámist 

láá maaŋgâ ovtâstumsaje. Sehe strategia já vuávám kevttih siämmáid tuáváášre-

kinistmijd já vaiguttâsárvuštâlmijd, moh láá rahtum Hiilineutraali Suomi 2035 – il-

masto- ja energiapolitiikan toimet ja vaikutukset -haavâst (Hiisi-haahâ; VTT 2021a) ive 

2021. Vaiguttâsárvuštâlmeh tievâsmittojeh juovlâmáánust 2021 álgá Hiisi-jotkâhaa-

vâst. 

Ihán 2030 asâttemnáál luoštâkiäpádâsmittomeeri tärkkilistui valmâštâllâmpargo ääigi, 

ko EU komissio almostitij syeinimáánust 2021 iävtuttâsâs ive 2030 šoŋŋâdâh- já ener-

gialahâasâttem nubástutmân (EU 2021a). Komissio iävtuttem nuáđijyehimasâttâs nu-

bástus lii valdum taan vuávám mittomeriasâttem vuolgâsaijeen. Komissio iävtuttâs 

mield Suomâ luoštâkiäpádâsmittomeeri nuáđijyehimsektorist ihán 2030 čovgâničij 39 

prosenttist 50 prosenttân ive 2005 luoštui háárán. Vuávámpargo ääigi lii meiddei tärk-

kilistum nuáđijyehimsektor luoštâkiäpádâsâi uási ive 2035 čiđđâneutraalvuotâmitto-

mere juksâmist luoštâkäävpi já eennâmkevttimsektor paaldâst. 

Nuáđijyehimsektorân puáttee luoštâkepidemkenigâsvuotâ ihán 2030 šoodâš čovgâniđ 

huámášitteeht ovdebáá iähtun.  Ton tevdim váátá uđđâ luoštâkepidemtooimâi 

anonväldim puoh nuáđijyehimsektorân kullee uásikuávluin. Luoštâkepidemtooimâi 

miäruštâlmist lii pieijum huámášume toi kolopehtilvuotân já vuoigâlâšvuotân. Tooimâi 

luoštâvaiguttâsâi árvuštâlmân lahtoo ain epivisesvuotâ, mon kalga väldiđ 

huámášumán, ko puáttee luoštâovdánem tarkkuustâlloo. Uđđâ tooimâi tâi lasetooimâi 

mittum vuáđuduvá tááláá ovdánem vuáđuld toohâmnáál árvuštâlmân, mon mield 

tarbâšum oohtânrekinistum luoštâkiäpádâstárbu miärášuvá. Tááláá ovdánem jotkum, 

adai nuuvt kočodum vuáđuskenaario ihán 2030 já 2035 vuáđuduvá Hiisi-haavâ uássin 

tohhum rekinistmáid. 

Uđđâ luoštâkepidemtooimâi árvuštâllâm ohtâvuođâst láá kullum sierâ čonâsjuávhuh 

já aalmugjesâneh vijđáht já maaŋgâpiälálávt. Valmâštâllâmproosees uássin uárnejui 

uáli pivnohin šoddâm aalmugjeessânkoijâdâllâm, mast pivdii uáinuid algâlávt 

miäruštâllum luoštâkepidemtooimâin. Taan lasseen ohtsâšpargoost Turku ollâopâ-

ttuvváin uárnejui aalmugjeessânrääđi, mii savâstâlâi uđđâ tooimâin systemaatlávt, já 

adelij tain arvâlus. 

Koskâkuhes äigikooskâ šoŋŋâdâhpolitiik vuávám luávdá ärbivuáválij nuáđijyehim-

sektor toimâsuorgij lasseen meiddei sektorij čoođâčyeppee tooimâid. Taid kuleh 

kieldâi šoŋŋâdâhpargo sehe luoštâovdánmân vaiguttem kulâttem peht. Maaŋgah 

kieldah pargeh tääl uáli aktiivlii šoŋŋâdâhpargo já vuávám iššijn halijdeh movtijdittiđ 

puoh kieldâid siämmáálágán aktiivlâšvuotân. Kulâttem já kulâtteijei koskâvuođâlâš 

merhâšume šoŋŋâdâhpolitiikist lii čielgâsávt stuárrum majemui iivij, já taat ovdánem 

spejâlistuvvoo eromâšávt taan vuávám heiviittemsuárgán. Meiddei almolij skappumij 

já pirrâjottee ekonomia faallâm šoŋŋâdâhpolitiik lovtáid piäijoo taan vuávámist 

huámášume. 

Pirâsministeriö asâttij roovvâdmáánust 2020 ääši tááhust kuávdášlij ministeriöi vir-

geulmuin čuákkejum pargojuávhu koskâkuhes äigikooskâ šoŋŋâdâhpolitiik vuávám 

valmâštâllâm toorjân. Pargojuávkku nanodui šoŋŋâdâhpaaneel äššitobdeejesânáin. 

Pargojuávhu jotkum toimâpaje piištij čohčâmáánu loopân ive 2021. Vuávám 

valmâštâllâm ovdánmist lii raportistum šoŋŋâdâhpoolitlâš ministerpargojuávkun kiär-

dulávt. 

 


